
కావ్యాలంకారసంగ్రహము











		
తేజోవిభ్రమధన్యకన్య మదనార్తిం జెంది ప్రాసాదపా

ళీజాగ్రన్మణిపుత్రికానియతిఁ దాల్చెం దద్గతస్వాంత యై.

సామాన్య —

	క.	
ఏరీతి వారు చెందిన, నారీతిఁ దదీయరాగ మందెడి నౌరా

వారాంగన యది సాక్షా, త్కారపుఁబటికంపుబొమ్మ గాఁబోలుఁ జుమీ.

	క.	
ఈమగువల కాద్యయు ము, గ్ధామధ్యాప్రౌఢ లనఁగఁ దగునవ్యవయో

వ్యామిశ్రితయోగ్యము లగు, నామములు తదీయలక్షణము లేర్పఱుతున్.

	చ.	
నవనవకామయౌవనసనాథయు నల్పరతంబు గల్గు న

య్యువిదయె ముగ్ధ మధ్య సదృశోదితయౌవనకామ యై రతాం

తవివశ యౌ లతాంగి సతతప్రధితోల్బణకామయౌవనో

త్సవయు రతాదిమోహమును దాల్చుతలోదరి ప్రౌఢ దా నగున్.

ముగ్ధ —

	శా.	
అలాపంబున కుతేతరం బొసఁగ దాయాసంబునం గాని తా

నాలోకింపదు పాటలాధరమరందాస్వాదసమ్మర్దముం

దాళం జాలదు కౌఁగిలియ్యదు తనూతాపంబు చల్లాఱఁగా

నే లజ్జావతి తద్రతంబు దయితాభీష్టంబు గాకుండునే.

మధ్య —

	ఉ.	
మానితవైఖరి న్మణితమంత్రములం గబరీవినిర్గళ

త్సూనములం బ్రసూనశరశూరునిపూజ లొనర్చి తా రతి

న్మానిని యొప్పె నప్పు డసమానమనోంబుజవీథి నాతనిన్

ధ్యానము సేయుకైవడి రతాంతనితాంతనిమీలితాక్షి యై.

ప్రౌఢ —

	మ.	
నటదుత్తుంగపయోధరంబు జితమందాక్షక్రియోదార మ

స్ఫుటవాగంకుర మక్షికోణనివసత్పుష్పేషుదర్పంబు సం

ఘటితాలింగనవామనీకృతకుచాగ్ర ప్రౌఢ రోమాంచ మై

విటుఁ జొక్కించెఁ బ్రఫుల్లపద్మనయనావీరాయితం బెంతయున్.

	క.	
ధీర యధీరయు ధీరా, ధీరయు నగు నందు మధ్యధరాధిరా

ధీరాధీరాహ్వయముల, ధారుణిఁ బ్రౌఢయుఁ జెలంగుఁ దల్లక్షణముల్.

	తే.	
తప్పు గలభర్తమ్రోల సోత్ప్రాసఫణితిఁ, గేరడము లాడుసతి మధ్యధీర సాశ్రు

పరుషవచన యధీర సబాష్పకుటిల, హారివచన ధీరాధీర యనఁగఁ జెలఁగు.

		 ఈ పేజీలో చివరి మార్పు 3 జనవరి 2022న 21:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

